
ꞌEt bulh lhkꞌu tat sanun whe Yakꞌusda lizas Gabriel 
huyulhni, ꞌen keyoh Nazareth tsꞌe whe yalhꞌaꞌ. Njan
keyoh ꞌet yun kꞌut Galilee whuzꞌai. ꞌIlhoghun tsꞌeke ꞌaw 
dune tꞌenuszun-un, ꞌen tsꞌun whelꞌaꞌ. ꞌIlhoghun dune, 
Joseph huyúlhni, David tsꞌu haindene, ꞌilhoghun
ꞌuntꞌoh. Yughu tidalh-un yutsꞌu lhaoodinla. Ndun ꞌaw 

dune tꞌenuszun-un ꞌuntꞌoh, 
Mary huyúlhni. 



ꞌInkꞌez lizas uyúlhni, “Mary niljut iloh! 
Yakꞌusda nyulh hoontꞌiꞌ. Whunilhꞌen
tsꞌoodun baꞌ tanelh. Duneyaz nyaz
tileh. ꞌInkꞌez Sizi dutanelh. ꞌEn 
ncha-un tileh. ꞌEn ꞌuhidutanelh
soo ꞌudedo-un ooYeꞌ tileh. 
ꞌInkꞌez Yakꞌusda neMoodihti
David ootsodaꞌ-un, yukꞌe
dinda-i ꞌindaꞌ-un, ꞌet yutlꞌa óotiꞌalh. 
ꞌEt Jacob ootsꞌu haindene ꞌilhiz
wheni buba lerwe tileh. ꞌInkꞌez lerwe
tileh-un, ꞌaw whula toh hootáloh.”



ꞌEt Mary lizas ꞌulhni, “Ntsꞌenꞌa
ꞌuwhutanelh, ꞌaw dune tꞌenuzuszun
whe ꞌustꞌoh.” ꞌEt lizas yulh yalhduk, 
“Ndoni nkꞌe dinde ꞌinkꞌez ꞌudedo-i 
ye ulhtus-i, ꞌi nkꞌut sa whusꞌih
be whútaleh. Yustꞌe
lubeshi ooghu
hooloh-i, whuzdli te, 
Yakꞌusda ooYeꞌ
hidutanelh.”



ꞌEt hukwꞌelhꞌaz Mary lhadúja. 
ꞌEt yun kꞌut nódistꞌai, whuz Judea 
yun kꞌut ꞌilhoghun keyoh
whuzꞌai, ꞌaho whuz whinya. 
Zacharias ooyoh
daninya ꞌinkꞌez
Elizabeth hadih 
yulhni. ꞌEt 
Elizabeth Mary 
daja ni yuduztsꞌai
ibulh tsꞌoodun oochan
tsꞌe tilhloh. 



ꞌInkꞌez Ndoni be dizbun. 
Elizabeth tube cho uyúlhni 
“Tsꞌekoo toh ꞌukꞌenus 
hoonzoo-un nyulh 
ꞌuhooja. ꞌInkꞌez nyaz 
whutáleh-un, 
dawhuldzooꞌ-un 
nghá whultsꞌut!”



ꞌEt Sizi Gri whuzdli-un, ndiz
unꞌa ꞌuhooja. Ooloo Mary ꞌen 
Joseph yughu tidalh ha 
lhahódinla, yughu tidalh
whutso whe ꞌet nahoonꞌai
ꞌudaꞌ tsꞌoodun ba ꞌuntꞌoh. 
Ndoni, be ꞌuja. ꞌEt 
ndun Joseph 
tsꞌihꞌun dune unli, 
ꞌet huwa lhgho tikelh 
tsꞌiyanne toh yooya 
yoolhtselh whuchꞌa
dudeni lhaidinla. ꞌInkꞌez
whuꞌiz yuchꞌa natidalh
hukwaꞌ ninzun.



ꞌEt howu nuni nuzut whe huwa nusúti whe neMoodihti
oolizas ꞌen yulhni, “Joseph David ootsꞌu hainzut-un inli. 
Wheniljut iloh whe Mary nꞌat tileh. Ndun
tsꞌoodun Ndoni be yuchainya whe ꞌuntꞌoh. 
Ooyaz, duneyaz tileh. Booziꞌ ooghá
donꞌalh. Sizi dóniꞌ. ꞌEn ꞌutinelh tsꞌiyanne
lubeshi chꞌa ꞌubutilhyih.”



ꞌInka Joseph tsꞌe nandzut ꞌet neMoodihti oolizas daja
yulhni la, ꞌoh tuneꞌ ꞌustꞌen ꞌinkꞌez Mary yilhchoot ooꞌat
yutáleh ha. ꞌUdechoo ooyaz whutileh
tꞌeoonanzin ꞌet whutsꞌun ꞌaw yutꞌálhasnai. 
OoYaz whuzdli, ꞌet ꞌandit za soo
yughusda. ꞌInkꞌez Tsꞌoodun booziꞌ
yughá dinꞌai Sizi yulhni.



ꞌEt ꞌoh daꞌ Caesar Augustus huyulhni-un, whunilhchoh
keyoh dilhtsꞌine, khuni bunalh yutulhuhizyeꞌ. Tsꞌiyanne
bubooziꞌ ꞌukꞌe ooges ha. 
ꞌInka tsꞌiyanne dukeyoh
tse whehandil
bubooziꞌ ꞌukꞌe

huyitagus ha.



ꞌEt Joseph cha yun kꞌut Galilee ꞌinkꞌez keyoh
Nazareth, ꞌet whe dinya ꞌinkꞌez David ookeyoh, 
Bethlehem huwhutni, whuz
whehanꞌaz Joseph David 
tsꞌu hainzut whe
ꞌuntꞌoh ꞌet huwa. 



Mary yughu tidalh whe yutsꞌu nahizyaun, tsꞌoodun ba
ꞌuntꞌoh whe yulh whinꞌaz bubooziꞌ ꞌukꞌe huyítagus-un ha. 



ꞌEt huzke whe ooyaz
whutaleh-un bulh ꞌet 
neoodinzut. 



ꞌInkꞌez ꞌudechoo ooyaz whuzdliꞌ. Layin naih yugháꞌ
ozduz ꞌinkꞌez musdoos yez ꞌa ꞌalh-i be yalhti. 
ꞌAw tsꞌuztez bayoh nahuhóꞌalh
aitꞌoh, tsꞌiyantsuk whudizbun
ꞌet huwa.



ꞌEt keyoh za ꞌusbai ghunline tlꞌo kꞌut ꞌet huwhutꞌi, 
ꞌinkꞌez ꞌulhdzis nduwhulyiz whe dughunaꞌ highunli. 
ꞌInkꞌez whunilhꞌen, neMoodihti

oolizas bubut usyin. 



ꞌInkꞌez neMoodihti ootsꞌu ha yanduz-i, ndulcho whe
bunat bube dindi. ꞌInkꞌez tube whe hunilhjoot. 



ꞌEt lizas ꞌubulhni, “Whenoolhjut iloh! Nulhꞌen khuni
unzoo-i soo tsꞌiyanne dune ye hóotatꞌeꞌ-i, ꞌi nohtsꞌú
tisꞌai. ꞌAndit dzin David ookeyoh, 

nohtilhyis-un nohba
whuzdli. 
ꞌEn Gri ne
Moodihti
tsꞌutni-un. 



Ndiz unꞌa whe tꞌewhuntihzeh ha nohba whe hoodalꞌen
dahooja-un, layin oogha ósduz ꞌinkꞌez musdoos yez ꞌa 
ꞌalh-i, ꞌi bet ꞌusti.”



Khuntsul lizas ꞌinkꞌez lhane lizas lhuganne, 
ꞌenne ndus de ha handil. ꞌEt whe Yakꞌusda
ꞌon nus hiba oodílhtiꞌ whe nduhutni, 

“Yakꞌusda ꞌudedo 
yakꞌut, ꞌen 
uzdilhtiꞌ.”



“ꞌInkꞌez ndi yun kꞌut nedzi doghel, ꞌi be 
tsꞌiyanne dune butsꞌun hoonzoo holeꞌ!”



ꞌEt ꞌawet lizasne yakꞌuz tsꞌe bugho
whenáhidil. ꞌUsbai ghunline ꞌilhodutni, 
“Dugweꞌ Bethlehem tsꞌuztoodilh. ꞌInkꞌez
dahooja-un ꞌet neMoodihti nedaniꞌ, ꞌet 

la tsꞌonoolhꞌen!”



ꞌEt ꞌa cho hutizdil. ꞌEt Mary ꞌinkꞌez
Joseph ꞌinkꞌez tsꞌoodun musdoos yez
ꞌaꞌalh-i bet ꞌusti whe bugho hunindil. 



Hiyanꞌen hukwꞌelhꞌaz, ntsꞌenꞌa tsꞌoodun 
ghun lizas ubudániꞌ, ꞌet whunat tsꞌiyanne
utꞌehonalhdzin whe mbene la yudantsꞌone
ꞌusbai ghunline daja buba hutni, tsꞌiyawh

buba hooncha. 



ꞌEt ꞌawet yun
kꞌut Judea, 
keyoh Bethlehem 
whuzꞌai-un, ꞌet Sizi
whuzdli. ꞌOh 
daꞌ whuz unꞌa

Herod lerwe unli whe ꞌuhooja. 
Whunulhꞌen whuzdli hukwꞌelhꞌaz
ndaꞌ whutꞌenne keyoh Jerusalem 
tsꞌe hoozdil. ꞌEnne whunihne
Majine hubuhútnine. 



ꞌInkꞌez dune 
hoodulhkut, “Lizwif
bulerwe ꞌandit
whuzdli-un, ntsꞌe
whuzdli? 

Sum cho tsꞌanꞌen, ꞌi gha
lhutsꞌúzdil. Tsꞌoodun
ootsꞌun teniꞌ tsꞌuntilhdzilh
ha whusatsꞌándil.”



ꞌEt Herod whuꞌiz whe
whunihne ꞌanih ubudániꞌ. 
ꞌEnne butsꞌun nahootáꞌalh
ha ꞌet soo ndet dzin
ntsꞌoya hoozulh whe ndi
sum be hóodiltsai. 
Keyoh Bethlehem tsꞌe whe
balhꞌaꞌ ꞌinkꞌez ndúbulhni, 
“ꞌahdulh ꞌinkꞌez howa óohli
whe tsꞌoodun nalhtih.”



“ꞌEt nawhahꞌai de, ntsꞌe
ꞌuntꞌoh ꞌet stsꞌótlꞌa khuni
oohꞌalh, whuz tisyalh
ootsꞌu teniꞌ ntisdzilh ha.”



ꞌEt lerwe ndúbulhni whe whe hándil. ꞌOh whuya hidulh
whe khuntsul ndai la ndi sum ndaz tsꞌe hinalhꞌen-i, 

butso ꞌultsꞌulh tsꞌoodun usda-un ꞌon 
do, ꞌet lhghá neltsꞌut. ꞌEt yoh 
dahunindil whe tsꞌoodun 
hitilhꞌen. Ooloo Mary ꞌen bulh. 

Hibut nachánilya 
ꞌinkꞌez hitsꞌun 
teniꞌnalhdzun.



Huye ꞌúzdla-i hidah lhchꞌaz hiyilhchoot hiyé ha 
háyanla-i ꞌinkꞌez hitsꞌu hítilhdil. Gold, yoo sooltsun-i 

frankencense huyulhni, ꞌinkꞌez yoo
Myrrh huyulhni ꞌi cha, ꞌi hitsꞌu
hítilhdil. Yakꞌusda bubul be 
bugha dániꞌ, ꞌaw Herod ookwꞌu 

naoohdilh junih 
budániꞌ ꞌEt huwa 
ꞌutso whuya 
dukeyoh tsꞌe 
whenáhidilh.



ꞌEt whenáhidil hukwꞌelhꞌaz
neMoodihti oolizas Joseph 
nute whe be nghun whe
hóodiltsai. ꞌEt ꞌuyulhni, 
“Dudinyaih, tsꞌoodun ooloo
bulh ubilhchoot ꞌinkꞌez
yun kꞌut Egypt ꞌa cho
whuz ubalhtelh! 
Nohdutásnelh ꞌet 
whutsꞌun ꞌet 

dólhtsꞌiꞌ! ꞌEt Herod 
tsꞌoodun yuka itꞌáꞌelh
yutuzilhghelh ꞌet huwa!” 



ꞌInka ꞌulhdzis dunadija ꞌinkꞌez
tsꞌoodun ooloo bulh
ubilhchoot ꞌinkꞌez yun kꞌut
Egypt tsꞌoutni whuz whe
hándil. Herod datitsah
whutsꞌun whuz
hudutáltsꞌi. Nus 
hooꞌen-un, ꞌen be daja ni
la ꞌet whunilhchoh ꞌoh 
tuneꞌ hitꞌen

“Syeꞌ ꞌanih dasniꞌ yun kꞌut
Egypt whuchꞌa naoojaꞌ ha.”



ꞌEt ꞌ Herod tꞌeoonanzin
whunihne, Majine huyulhni, 
nahinanꞌa, ꞌet huwa tube 
hunilchꞌe. ꞌInka ntsꞌoya
hoozulh Majine hidániꞌ
lhuganne, Bethlehem tsꞌe
whe balhꞌaꞌ. 



ꞌEt ꞌubulhni, keyoh whutꞌenne
ꞌinkꞌez whunat whutꞌenne cha 
duneyaz nat yus kꞌut be 
suliꞌne ꞌinkꞌez whutsꞌun
whudilhdzulhne cha, tsꞌiyawh
hubahghan. 



Herod dazsai whe Egypt tsꞌe
neMoodihti oolizas Joseph 
huwunute whe be nghun
néwhultsꞌut.  ꞌEt ndúyulhni, 
“Dudinyaih! Tsꞌoodun duloo

bulh nabilhchoot. 
Israel tsꞌe nahdulh, 
tsꞌoodun yukúniztaine 
hituzilhghelh ha, 

yahadla.”



Joseph whulh
ꞌudantsꞌo Herod ooyeꞌ
Archelaus huyulhni, 
ꞌen dubá kꞌe danya 
ꞌandit Judea 
whulerwe
unli. 

ꞌEt whuz tiyalh whe nuljut howu 
nusúti ꞌet Yakꞌusda yugha dániꞌ. ꞌEt 
huwa Galilee yun kꞌut tsꞌe whe hándil. 



Whuz hoozdil whe
keyoh Nazareth ꞌet 
hudutáltsꞌilh. Nus 
hooꞌenne daja
hutni la, 

ꞌoh túneꞌ
whustꞌen whe njan
duhútni, “ꞌEn Nazareth 
whutꞌen-un hidutánelh.”



Yakꞌusda ndi yun kꞌut dunene
bukꞌentsiꞌ kꞌet ꞌaw ꞌilhoghun duYeꞌ ꞌen 

bugha ínilhti. Mbene la ꞌen ghun
ooba ꞌalhaꞌ yintꞌohne ꞌaw 
dalhótisa, ꞌilhiz wheni

hukhutinalh.



Rome Whutꞌenne 3:23 ꞌEt wheni tsꞌiyawh lubeshi
ꞌutsꞌalhꞌen. ꞌEt huwa Yakꞌusda ye diztiꞌ-i ꞌet 

ndutsꞌóotꞌeꞌ aitꞌoh. 

Rome Whutꞌenne 6:23 Lubeshi ꞌutsꞌalhꞌen-un, 
ꞌi kꞌelha daztitsah. ꞌEt hoontsꞌi neMoodihti Sizi Gri, 

ꞌen gha Yakꞌusda ꞌilhiz be tsꞌukhutinalh-un, 
ꞌet ꞌantsꞌi negha óoninꞌaih.

Hebrew Kꞌuyalhdukne 9:27 ꞌInkꞌez dune ꞌilhoh za
dahútitsah, whuz unꞌa ꞌuhóolya, dahúzsai hukwꞌelhꞌaz

ꞌet de buba nahutideh. 

Ephesus Whutꞌenne 2:8,9 Ye unzoo-i, ꞌi be be neba
ꞌalha ꞌuhoontꞌoh-i gha uzdujih ꞌet huwa. ꞌAw 

whenichꞌoh negha iloh whe uzdujih. Yakꞌusda ꞌen negha
óoninꞌai. ꞌAw ꞌutꞌen unzoo-i, ꞌi gha iloh uzdujih. 

Doo ka la whulohne wheꞌ hududóltiꞌ. 



Rome Whutꞌenne 10:9,10 ꞌEt ꞌuyoonne Sizi Gri ꞌen 
sMoodihti unli, budíni de, ꞌinkꞌez ndzi yo whe mba ꞌalha
ꞌuhoontꞌoh Yakꞌusda Sizi Gri dazsai whe dunaidilhtih, 
ꞌet de dutanjih wheꞌ hoontꞌoh. ꞌEt ndzi yo whe mba
ꞌalha ꞌuhoontꞌoh de, Yakꞌusda nalh tsꞌihꞌun unꞌa

ꞌintꞌoh. ꞌEt ꞌuyoonne dune budíni de, 
ꞌet de dínjih whe ꞌintꞌoh. 

John 3:16,17 Yakꞌusda ndi yun kꞌut dunene bukꞌentsiꞌ
kꞌet ꞌaw ꞌilhoghun duYeꞌ ꞌen bugha ínilhti. Mbene la 
ꞌen ghun ooba ꞌalhaꞌ yintꞌohne ꞌaw dalhótisa, ꞌilhiz 
wheni hukhutinalh. ꞌAw dune ba nahutiyeh wheni íloh 

Yakꞌusda duYeꞌ ndi yun kꞌuz yutilhꞌaꞌ. ꞌEn gha ndi yun 
kꞌut whutꞌenne tsꞌiyawh hudoojih, ꞌet wheni 

ndi yun kꞌuz yutilhꞌaꞌ. 



1 John 5:11-13 Ndi oonalh ꞌóohooja-i, ꞌi Yakꞌusda
ꞌilhiz tsꞌukhutinalh-un negha óoninꞌai. Ndi ꞌilhiz be 

tsꞌúkhuna-i, ꞌi ooYeꞌ bulh ꞌúntꞌoh.  Mbe ooYeꞌ
ꞌutꞌi-un ꞌilhiz be tsꞌukhuna-i ꞌutꞌi whe ꞌuntꞌoh. Mbe

la Yakꞌusda ooYeꞌ lhitꞌih-un, ꞌen ꞌaw ꞌilhiz be 
tsꞌukhuna-i lhitꞌih whe ꞌuntꞌoh. Mbene Yakꞌusda

ooYeꞌ booziꞌ ooba ꞌalhaꞌ yintꞌohne ndowhi nohtsꞌó
kꞌesguz. ꞌEt whe la ꞌilhiz khutihnalh-un whahtꞌi

tꞌeoonóhzin, ꞌinkꞌez Yakꞌusda ooYeꞌ booziꞌ nohba
ꞌalhaꞌ ootꞌeꞌ za oohtꞌeꞌ.

